
soeda liwat tengah malem, hawa oedara soeda moelai sedjoek, angin haloes dateng menioep moekanja Tan Kie Hou, hingga ia djadi mengantoek dan mengoewao beroelang-oelang. Ia lantes balik masoek lagi ka kamarnja dengen tindakan indap-indap, kamoedian koentjiken lagi pintoe kamar.

Bermoela lantaran meliat di depan pembaringannja iapoenja goeroe ada keliatan sapasang sapatoe pendek, ia kiraken sang goeroe djoestroe tidoer, tapi itoe waktoe dengen tida sengadja ia djalan lebih deket pada randjangnja sang goeroe jang klamboenja tertoetoep, dan oleh kerna itoe klamboe terbikin dari bahan djarang, sekarang ia djadi liat njata bahoea itoe petahan toeboe jang berada di dalem selimoet kapas, jang tadinja ia kiraken ada goeroenja, ternjata tjoema ada satoe bantal sadja, dan baroesan lantaran diliat dari djaoeh dan djoega tida terlaioe diperhatikan, ia tida taoe bahoea goeroenja tida ada di sitoe!

Hal ini membikin Tan Kie Hou djadi sanget heran, roepa-roepa pikiran dateng mengganggoe ka dalem ia poenja otak, tapi ia tida bisa dapetken satoe djawaban jang memoeasken prihal ka mana goeroenja soeda pergi di waktoe malem boeta begini? Sebab ia taoe terang bahoea koetika maoe tidoer, ia bersama goeroenja telah mejakinken ie-kin-keng sampe bebrapa lamanja, malah ia liat djoega goeroenja naek ka pembaringan boeat tidoer. Salaennja itoe sang goeroe tida ada bitjara maoe pergi kamana-mana. Lagian, tarokata ia maoe pergi djoega, masatah di waktoe malem boeta? Siapatah orangnja jang ia koendjoengin dalem waktoe begitoe?

Oleh kerna ia sama sekali tida bisa mengarti, samingkin pikir samingkin djadi penasaran, samingkin penasaran samingkin ia pikirken tida soedanja. Achirnja iapoenja

